Ágæti skólameistari, kæru samnemendur, kennarar, fjölskyldur, aðstandendur og aðrir gestir. 
Jæja þá er dagurinn sem við höfum öll verið að vinna að síðastliðin ár loks runnin upp.   
Ég vil byrja á því að óska öllum hér inni innilega til hamingju með daginn og þakka samnemendum mínum fyrir þann heiður að fá að flytja þessa ræðu.  

Ég hélt að ég væri komin í vandræði þegar ég fann að ég sat inní klefa á Litla-Hrauni.  Seinna komst ég að því að ég var kominn í virkileg vandræði þegar ég var beðinn um að halda útskriftarræðu í hér í Fjölbrautaskólanum á Selfossi.  
Þetta kom mér í opna skjöldu og sjálfum mér að óvörum sagði ég “já.” Í fyrstu var þetta ekkert mál en þegar að nær dró þá fóru lófarnir að svitna og magapínan fór að gera vart við sig.  En samt fannst mér að  ég reiðubúinn að takast á við þetta krefjandi verkefni. 
Ég man það eins og  það hafi gerst í gær þegar ég stóð í sakleysi mínu og beið eftir skólabílnum með Superman skólatöskuna mína á bakinu. Ég var spenntur en þó kvíðinn í senn en komst brátt að því að kvíðinn var ástæðulaus.  Allt frá fyrsta degi hefur námið verið vaxandi ánægja og ástæða til að vakna á morgnana.  
Löngum stundum hafa verkefnin átt hugann minn allan og aðrir hlutir og ómerkilegri hafa vikið fyrir ritgerðum, pistlum og bókum. 
Áhuginn á menntun vakir í hverju horni skólans og á göngunum velta nemendur fyrir sér framtíðinni.  
Í eyðum skjótast nemendur niður í mötuneyti, eða út í Bakarí og gæða sér á bakkelsi, á franska vísu, og ræða alvarleg heimsmál eins og hvaða fótboltalið sé best (Liverpool) eða hvort það hafi eitthvað merkilegt gerst á síðasta balli. 
Það sem kom mér helst á óvart í skólanum voru allar þær breytingar sem hafa átt sér stað.  Það var reyndar orðið nokkuð langt síðan að ég sat síðast á skólabekk en þá gegndu blýantur, strokleður og stílabókin gamla lykilhlutverki.  
Nú er þetta allt saman komið í þræði og tengla og í hverri skólastofu eru fartölvur, þar sem nemendur fletta upp fróðleik á augabragði á netinu og skrifa svo skilaboð á msn og Ispace og hvað það nú heitir allt saman. En með tímanum vandist tæknin og ekki leið á löngu þar til ég kunni að meta hana.

Ég lenti reyndar í svolitlum vandræðum fyrsta skóladaginn, svona eins og gerist og gengur.  Ég vissi ekki hvar ég átti að sitja.  Allir virtust vera með sitt eigið borð eða horn hér í skólanum  Eyrabakki hérna, Hella þarna og Selfoss hinu megin og þess háttar.  Ég fann reyndar hvergi Litla-Hrauns borðið. 
Loks leystist þetta vandamál með farsælum hætti þegar ég fann lítið borð í einu horninu og sat þar í góðu yfirlæti.  Það var ekki fyrr enn seinna að ég komst að því að þetta var borðið þar sem allt eldra fólkið sat.  Og ekki finnst mér ég vera neitt sérstaklega gamall. 
Það hefur verið mér til mikillar hressingar að fá að glugga í yfirfullan viskubrunn fræða og vísinda hér í skólanum á meðal jafningja og í raun alger forréttindi fyrir mann í minni stöðu að fá tækifæri til að mennta mig hér í FSu án nokkurra fordóma hvorki frá  kennurum né nemendum.  
Eftir því sem náminu hefur miðað hefur sjálfstraustið aukist og ég get fullyrt, eins og svo margir hafa áður gert, að mennt er máttur.  Vitur maður er hraustur og lærður maður er harðger og sterkur.  Menntunin hefur ekki aðeins aukið ánægjuna af bókmenntum, stærðfræði, tungumálum og því sem áður var svo framandi heldur víkkar hún sjóndeildarhringinn og eflir sjálfsmatið um leið.  Hér áður fyrr snérist lífið svolítið um að kasta lóðum upp í loftið og hnykla vöðva út og suður.  
Þar sem ég bý eyða menn meiri fjármunum í fæðubótaefni og hnéhlífar en almennt gengur og gerist en eftir að hafa gluggað í góða bók hefur það breyst og fróðleikurinn hlotið meira vægi.
Það er ekki svo langt síðan ég las um Ísak Newton og mér verður oft hugsað til hans.  Og þegar ég stend hér fyrir framan ykkur í dag verður mér hugsað til þessa þungavigtarmanns sem jú uppgötvaði þyngdarlögmálið.  Ísaks Newtons og frægasta slyss í sögunni.  Þá féll lítið epli úr tré sem sumir segja að hafi fallið á hausinn á vísindamanninum  – okkur hinum til mikils happs.  
Eins og flestir hér inni vita kenndi Newton okkur að hlutir með massa toga hver í annan og sjá til þess að sköpunarverkið gangi sinn vana gang.  Þyngdaraflið veitir hlutum vigt og vægi á sama hátt og námið á Selfossi gefur lífinu gildi.
Mig langar að lokum að segja ykkur frá því að ég var að grúska á netinu um daginn og var þar að leita að fleygum orðum til getað sett inn í þessa ræðu og þar rakst ég á athugasemdir um uppfinningasemi mannskepnunnar og þjóða heimsins.  
Því hefur nefnilega verið haldið fram að uppfinningar þjóðar segi ansi mikið til um hana.  Það getur því varla talist tilviljun að það var Dani sem fann upp björgunarhringinn.

Minnugur þátttöku Dana í þroska og þróun íslensku þjóðarinnar vil ég, fyrir hönd okkar allra, þakka fyrir stórkostlegan vetur í náminu á Selfossi um leið óska ykkur öllum góðs gengis í framtíðinni. 
